
                   Nr. 52-119/2023 

 

Svar upp á skrivligan fyrispurning nr. 52-119/2023 eftir tingskipanini § 52 a til Sirið 

Stenberg, landsstýriskvinnu í almanna- og mentamálum, frá Súsonnu Bertholdsen, um 

javnbjóðis tilboð til børn og ung við autismu 

 

 

Fyrispurningurin er soljóðandi: 

 

1. Hvørji tilboð eru til børn og ung við autismu í Suðuroynni? 

2. Hvør er orsøkin, at Almannaverkið ikki bjóðar stuðulstænastu til børn og ung 

við autismu undir 18 ár í Suðuroynni eins og aðrastaðni í landinum? 

3. Er ætlanin at veita tilboð um stuðulstænastur til børn og ung við autismu í 

Suðuroynni? 

 

Svar: 

 

Til nr. 1 

Almannaverkið hevur frá 2012 til á sumri 2023 havt eitt frítíðartilboð til børn og ung í 

Suðuroy. Talan var um blandaðan málbólk, herundir eisini børn við autismu. Tilboðið varð 

niðurlagt á sumri 2023, tí grundarlag var ikki at halda fram, tí eingin børn vóru í 

frítíðartilboðnum. Um tað vísir seg, at grundarlag aftur er at stovna eitt frítíðartilboð í 

Suðuroy til børn og ung, fer Almannaverkið í holt við at kanna møguleikarnar fyri at skipa eitt 

tilboð. Sum er, eru eingin børn á bíðilista til frítíðartilboð í Suðuroy.  

 

Til nr. 2 

Almannaverkið hevur higartil valt at skipa tænastu til børn og ung, (allir málbólkar), í 

toymum, tað er í frítíðartilboðum og café- og klubbtilboðum, ístaðin fyri sum ein-til-ein 

stuðul. Hesi toymistilboð hava verið um alt landið, eisini í Suðuroy. Tilboðið í Suðuroy var tó 

niðurlagt fyri einum ári síðani, tá tørvur ikki longur var á tilboðnum, sí svarið til spurning 1. 

Toymisloysnir hava verið mett skynsamar bæði fakliga og fíggjarliga. Av tí sama hevur 

Almannaverkið avmarkaða ein-til-ein stuðulstænastu til børn og ung í øllum landinum, ikki 

bara í Suðuroy. Higartil hava flestu børn og ung, sum søkja Almannaverkið um tænastur, havt 

(lættari) kognitivar skerjingar, og eisini aðrar diagnosur, sum autismu og ADHD, og 

toymistilboðini hava í stóran mun nøktað tann tørv, ið hevur verið. 

Til nr. 3 

Sí eisini svarið til spurning 1. Almannaverkið hevur seinnu árini sæð ein øktan tørv á stuðli 

innan autismu, ADHD, angist og tunglyndi til børn og ung, sum eru kognitivt væl fyri. 

Hendan tørvin sær Almannaverkið í øllum landinum, eisini í Suðuroy. Fleiri av hesum 

børnum og ungu megna illa ein vanligan gerandisdag við vanligari skúlagongd og 

frítíðarvirksemi. Hesi ungu, sum eru kognitivt væl fyri, men sum hava t.d. autismu, ADHD, 

angist og tunglyndi, eru ein annar málbólkur enn tann, sum Almannaverkið higartil hevur 

bjóðað ymisk toymistilboð, sí svarið til spurning 2.   

 

Tað eru skúlar og barnagarðar, sum fyrst verða varug við avbjóðingarnar. Almannaverkið fær 

vanliga kunnleika til hesi mál, tá børnini eru nakað eldri.  

 

Almannaverkið hevur tíverri ikki nøktandi tænastu til henda málbólk enn, men hevur í 

strategiska arbeiðinum fyri 2024 – 2029 lagt eina ætlan fyri at ganga hesum tørvinum á møti. 

Almannaverkið ásannar tí, at stuðulin til henda málbólk má samskipast við aðrar geirar, har 

børnini hava sín gerandisdag og dagligu gongd. Nevndu avbjóðingar eru eisini partur av 

bakgrundin fyri arbeiðinum við Barnaverkætlanini. Tað er í samstarvinum við aðrar 

myndugleikar, land og kommunur at tað veruliga eydnast at veita nøktandi og samanhangandi 

tænastu til henda málbólk.  

 

 

Tórshavn, 10. mai 2024 

 

Sirið Stenberg, 

landsstýriskvinna 


